
Oqaaseqaat: 

 
2022-mut ilassutissatut aningaasaliissutinut Inatsisissatut siunnersuutitut 

Naalakkersuisut saqqummiussaannut Inuit Ataqatigiit ima 

oqaaseqaateqassapput:  

Inatsisissatut siunnersuut 2022-mut Aningaasanut Inatsimmut tunngatillugu 
aningaasaliissutitut suliassanut allannguutinik 150-inik imaqarpoq. 

Taakkunannga suliaq ataaseq Suleriaaseq pillugu Ataatsimiititaliamit 
aalajangiivigineqarpoq. Suliat 34-t oqartussaaffinnik allannguinernut 

tunngapput.   

Ilassutitut aningaasaliissutissatut suliat IST-p ataatsimut inerneranik 

allannguipput, taamaalilluni Nunatta Karsia 17 mio. kr-t sinnilaarlugit 
sinneqartooruteqartussatut ilimagineqaraluartoq, IST-mi 259,4 mio. kr-nik 

amigartooruteqarpoq.   

Ilassutitut aningaassaliissutissatut qinnuteqaatit amerlanersaat 

Aningaasaqarnermut Akileraartarnermullu Ataatsimiititaliami suliarineqartut 

missingersuutinut sunniuteqarsimanngillat. Tassa Naalakkersuisoqarfiit 

pineqartut oqartussaaffimmi iluini aningaasanik nuussisinnaasarsimapput. 

Ataatsimut angusap annertuumik amigartooruteqarneranut ilassutitut 
aningaasaliissutissatut suliat 15-it patsisaapput. Aningaasat ilassutitut 

aningaasaliissutissatut qinnutigineqartut 400.000,- kr-nit 135.000.000,- mio. 

krnut amerlassuseqarput.   

Taakku tamarmik politikikkut aalajangernernik pisariaqartumik ersersitsipput.  

Assersuutigalugu 2022-p aallartinnerani coronap tunillaassuunnerata 

suliffeqarfinnik matusinissat, sulisunillu soraarsitsiortornissat 
pinngitsoortinniarlugit, suliffeqarfinnut ikiorsiissutinik assigiinngitsunik 

qulakkeerinninnissaq pisariaqalersippaa. (70 mio. kr-nik aningaasaliissutit).  

Siorna upernaakkut Namminersorlutik Oqartussat Peqqinnissaqarfiullu 

qarasaasiatigut atortorissaarutaannut saassussineq, qarasaasiakkut 



 
isumannaatsuunerup annertusarnissaanut pilertortumik suliniuteqarnissamik 

pisariaqalersitsivoq. (16.294.000,- kr-nik aningaasiissutit). 

Nunarsuarmi akit qaffakkiartornerat nioqqutissat ulluinnarni pisariaqartitatta 

ilaasa amerlasuut akisunerulernerat malitsigaa. Sikusartuni pisisartutta 
annertuumik akitigut qaffattoornissaannut illersorniarlugit, 30 mio. kr-nik 

qinnuteqartoqarlunilu aningaasaliissuteqartoqarpoq. Aningaasat taakku uuliap 
akianut tapip annikinnerulersinnissaa siunertaralugu Royal Arctic Linemut 

tapiissutaapput.    

Kujataani Nanortallip eqqaani nunaqarfinni pingasuni innuttaasut piffissani 
umiarsuarnik helikopterinillu tikinneqarsinnaanngiffiini 

assartuussiffigineqarnissaat qulakkeerniarlugu, sullissinissamut 
isumaqatigiissummut atuuttumut ilassutitut isumaqatigiissutiliortoqarpoq. 

Ilassutit isumaqatigiissut 1 mio. kr-nik aningaasaliinermik malitseqarpoq. 

Ilassutit aningaasaliissutinut annertuunut allanut tunngatillugu 

nunaateqarnermik inuussutissarsiortunut Sulisartullu Højskoliata akiitsuinik 

akiliinissamut ikiorsiissutit taaneqarsinnaapput.  

Taamattaaq ukiup naanerani Peqqinnissaqarfimmut 10 mio. kr-nik 

ikiorsiigasuarneq taaneqarsinnaavoq. 

Mittarfeqarfiit aktiaatileqatigiinngortinneqarnerata kingunerisaanik, akiitsut 135 

mio. kr-t isumakkeeriffigineqarput.  

 

*** 

Inuit Ataqatigiit ukioq kingullermi suianut ilassutitut 

aningaasaliissuteqarnissamik kinguneqartunik Naalakkersuisunik 
suleqateqarneq qujassuteqarfigaat. Matumani suliat inuiaqatigiinnut 

pingaarutillit kinguartinneqarsinnaanngitsut pineqarput. Naalakkersuisut; 

qujanaq piffissaagallartillugu isumatusaartumik iliuutsissinnut.  

Taamattaaq Aningaasaqarnermi Ataatsimiititaliami suleqatitsinnut 
qujanarujussuaq. Qujanaq sukumiisumik oqaloqatigiittarnernut. Qujanaq 

iliuuseqarnissamut piumassuseqarnissinnut, isummanillu eqqarsaatinillu 

aalajangernitsinnut pitsaanerulersitsillutillu ersarinnerulersitsitsisunut.  

2022-mut Naalakkersuisut ilassutitut aningaasaliissutinut inatsisissatut 

siunnersuutaat Inuit Ataqatigiit akueraat. 



 
Taama oqaaseqarluta siunnersuutip aappassaaneerneqartinnagu 

Aningaasaqarnermut Ataatsimiititaliamut suliarineqartussanngortipparput.  

 


